
S A R A J E V O

                                               Nastavno-naučnom vijeću

Na osnovu člana 124. i člana 163.stav (7) Zakona o visokom obrazovanju (Sl.novine Kantona Sarajevo, broj, 42/13.- Prečišćeni tekst), člana 104. Statuta Univerziteta u Sarajevu, te člana 7. Pravilnika o režimu postdiplomskog studija i postupku odbrane magistarskog rada,Vijeće Fakulteta, na prijedlog Odsjeka politologije donijelo je odluku br.02 - 1 - 1366 - 1/19 od 10.12.2019.godine kojom je imenovalo Komisiju u sastavu:
1.Prof. dr. Asad Nuhanović,prof. emeritus - predsjednik,

2.Prof. dr. Suad Kurtćehajić - član, i

3.Prof. dr. Damir Kapidžić - član

da utvrdi da li kandidat ispunjava uslove za sticanje zvanja magistra nauka i da li je prijavljena tema magistarskog rada podobna za samostalni naučni rad. Nakon što je ostvarila detaljan uvid u prijavu magistarskog rada Komisija podnosi sljedeći 
                                       I  Z  V  J  E  S  T  A  J 

Komisija je utvrdila da je kandidat Irfan Nefić ispunio zakonom predvidjene uslove da bi pristupio izradi magistarskog rada.

Prilozima uz prijavu teze - priloženi su biografija, obrazloženje teme i metodološkog pristupa sa preliminarnim sadržajem te popis literature koja će biti korištena - Irfan Nefić ispunio je formalne pretpostavke da se njegova prijava uzme u razmatranje.

Komisija ocjenjuje da je predložena tema znanstveno relevantna i tako podobna kao tema magistarske radnje.

                                       B I O G R A F I J A
Kandidat Irfan Nefić rodjen je 17.08.1960. godine u Brezi.Osnovnu i srednju školu - gimnaziju u Brezi je završio s odličnim uspjehom, i nagradjen je sa srebrnom i zlatnom značkom Ognjen Prica. Odsjek političke nauke, je upisao 1979. godine i završio s prosječnom ocjenom iznad 8 (osam).
Kandidat je u periodu 1984-1985. godine radio u SSOBiH kao predsjednik Općinske konferencije, profesionalno jedan mandat.Nakon toga radio je u SSBiH, a od 1992. godine do 1997. zaposlio se i radio u MUP RBiH (i tokom agresije na BiH). Od 1997.godine zaposlen je u MUP Kantona Sarajevo, gdje je radio u kriminalističkoj policiji, Odjeljenju za edukaciju, Odjeljenju za odnose s javnošću, a trenutno je u Policijskoj stanici Ilijaš.Posebno je važno (sa aspekta rada na ponudjenoj magistarskoj radnji) da je kandidat osam godina radio na poziciji načelnika Odjeljenja za odnose s javnošću Uprave policije MUP Kantona Sarajevo, kojom prilikom je obavljao i poslove glasnogovornika. U tom periodu  periodično je predavao studentima Fakulteta krominalističkih nauka iz oblasti Odnosi s javnošću.
Knjige: 
Nefić,I.,   Nasilje i zakon , Fondacija Heinrich Boll, Sarajevo, 2005.
Članci:

Nefić,I., Nasilje u porodici,Fakultet kriminalističkih nauka, Sarajevo Kriminalističke teme, Sarajevo, br. 1-2 (str.323-341)
                                         OBRAZLOŽENJE 
                           TEME MAGISTARSKOG RADA
1. STRUKTURA  RADA 
Uvod

I  TEORIJSKO-METODOLOŠKI   PRISTUP  TEMI

- Predmet magistarskog rada

- Cilj istraživanja i hipotetički okvir

II  POJMOVNA ODREDJENJA FENOMENA SOCIJALNE ZBILJE

· Javno mnijenje

· Pojavni oblici javnosti

· Politička javnost

III NASTANAK I TOK REZONOVANJA JAVNOSTI U B i H

· Javnost u Austrougarskom periodu okupacije BiH

· Početak i rad Bosanskog sabora

· Djelovanje klasičnih političkih partija i nejedinstvena javnost

IV BOSANSKA POLITIČKA SCENA

· Rad Sabora do Prvog svjetskog rata

· Političko okupljanje i pregrupisavanje gradjanskih političkih snaga

· Javnost u BiH u Prvom svjetskom ratu

· Razvoj državno-pravnih prilika 1914-1918

· Proglašenje Kraljevine SHS

V JAVNOST U BIH IZMEDJU DVA SVJETSKA RATA

· Nastanak gradjanske javnosti
· Reducirana gradjanska javnost

· Zakonski okvir - preduslov punog angažovanja javnosti

· Rat i revolucionarna javnost

VI VRIJEME SOCIAJALISTIČKE JUGOSLAVIJE

· Birokratska javnost

· Socijalistička javnost

· Kritika patricijske javnosti

VII  MEDIJI I JAVNOST

· Moć medija - agresija na Bosnu i Hercegovinu

· Mediji i javnost - postdeytonska Bosna i Hercegovina

· Virtualna hiperjavnost
VIII  ZAKLJUČNA RAZMATRANJA
1. Uvod 
Javno mnijenje predstavlja ključan pojam kako za političku povijest i povijest ideja tako i politologiju.Općenito se drži da nema zatvorene koncepcije javnih mnijenja.Zato bismo mogli reći  da se radi o širokoj panorami tumačenja u kojoj se medjusobno isprepliću razni idejno-povijesni, teorijski, empirijski i normativni elementi. U XX vijeku u javnom mnijenju se vidi prvenstveno sudiju u sukobu interesa (pluralizam), što je temeljni zadatak kandidata.Politička javnost odgovara na ključno pitanje svake politike, odnosno odredjuje ko bi trebao vladati.U toj koncepciji javno mnijenje obilježavaju stranačke vodje, političari i gradjani uz naravno, poseban uticaj masovnih medija.U pristupu utemeljenom na eliti mnijenje će biti javno ako zastupa posebno odgovornu grupu politički informisanih, racionalnih gradjana.
Kritička društvena znanost takvom tumačenju javnog mnijenja suprostavlja tumačenje specifične javnosti koja označava onu sferu u kojoj nastaje javno mnijenje kao neugodno iznenadjena i dobro obavještena javnost (Habermas). 
Javnost i javno mnijenje prema Habermasu su po svojoj istorijskoj funkciji gradjanskog (liberalnog) porijekla. Shodno tome kandidat će analizirati pojavne oblike javnosti u Bosni i Hercegovini,Naravno, kao što se i vidi u Habermasovom spisu Javno mnijenje gradjanska javnost ima svoje korijene u antičkom svijetu i feudalnom srednjem vijeku. Antička javnost manifestovala je svoje slobode i vrline na agori, ostavljajući privatni život u neslobodi, a feudalna javnost se reprezentuje uz crkvene rituale u zatvorenom krugu dvorova i hramova. Nastajanje gradjanske javnosti povezano je sa emancipovanjem ekonomije iz začaurenosti domaćih potreba i njenim izlaskom na tržište, na sajam i berzu.To sa zakašnjenjem od dva stoljeća se dogadja i na prostorima bosanskohercegovačkog političkog miljea.Prva dva dijela magistarskog rada Irfana Nefića, se odnose na teorijsko-metodološki koncept koji iz opravdanih razloga stavljamo nakon dijelova koje će obraditi  kandidat u magistarskoj  radnji.
U trećem dijelu kandidat će analizirati temeljnu crtu bosanskohercegovačkog miljea koji se ogleda u nadmoći konfesionalnog i podjeli njenog stanovništva,jer politička javnost kao kolektivni oblik svijesti koji konstituiše univerzalnu i zajedničku cjelinu, u Bosni i Hercegovini je isparcijalizovana poput bistvujućeg u domenu pojedinačnog etnosa.U vrijeme Kallayeve uprave, domaće stanovništvo preduzima inicijative okupljanja na konfesionalnoj osnovi, organizujući pjevačka društva, čitaonice, škole i privredene institucije.Ova društva jesu organizovana "da se medju licima nejednakog staleža uspostavi jednakost i društvena veza" (Habermas), sa ciljem očuvanja religijske tradicije i dominantnog uticaja svećeničkog staleža uz provedbu prosvjetiteljske uloge namijenjene svom narodu. Kandidat će analizirati dvostruku ulogu javnosti koja ima svoju realizaciju kroz obrazovanje puka  i drugu putem deputacija prema okupacijskoj vlasti.Posebno će se analizirati konstituisanje javnosti literarnog rezonovanja koju na okupu drži posrednička uloga štampe.Formiranje gradjanskih političkih stranaka u ovom periodu po političkoj ideologiji pripadaju tipu narodnih organizacija koje su odraz suprostavljanja okupacijskoj vlasti i njihove borbe za nacionalno oslobodjenje.Njihov oportunizam i pogadjanje sa austrougarskom upravom posebno su se ispoljili početkom rada Bosanskog sabora 1910.godine.
U četvrtom dijelu kandidat će kritički prezentirati vrijeme donošenja Ustava i rad političkih stranaka, gdje su bosanski političari vjerovali da im i ograničeni Ustav poruža dovoljno mogućnosti da provedu programske ciljeve i rad na narodnim  stvarima. Debate u Saboru su iskazale svu zaoštrenost odnosa medju strankama (vjersko-konfesionalne provencijencije) pa su o pojedinim pitanjima stvarani različiti savezi i svojevrsne koalicije koje su samo izražavale prednost ekonomskih interesa nad ostalim.Ovaj koncept vezan je za realno stanje i mentalitet nadolazećeg sloja sitne buržoazije, koja traži stalnu praksu, radi realizacije svojih ekonomksih interesa.Javnost, kao privatni ljudi (slobodni gradjani) u političkom rezonovanju (ličnim zahtjevima) se sporazumjeva kao vlasnik (kapital) u regulisanju svoje privatne sfere (ekonomski interes).
U petom dijelu kandidat će prezentirati političko okupljanje i pregrupisavanje gradjanskih političkih snaga nakon proglašenja Kraljevine SHS 1.decembra 1918. godine koje je  prethodilo organizovanju političkih stranaka,koje je rezultat snažnog uticaja tadašnjih dogadjaja, u prvom redu agrarnih nemira na selu, akcija pojedinih srpskih političkih faktora na ostvarenju ujedinjenja Bosne i Hercegovine s Srbijom i mjera koje su bile neophodne za uspostavljanje aparata vlasti nove države.Posebno će se analizirati  politička praksa, okpuljenje i predstavljanje javnosti koje se vršilo najčešće putem listova najrazličitije političke orijentacije.Pravno političko oslobodjenje čovjeka, formalnopravna jednakost ljudi u sferi političkih odnosa bili su, ipak, preduslov za svaku stvarnu demokratiju, pa i slobodu mišljenja,odnosno, javno izražavanje stavova o releventnim društvenim situacijama .To su bili osnovni uslovi da politička javnost postane organizaciono- ideološki princip gradjansko-pravne države u razdoblju liberalne demokratije.Medjutim, kandidat treba da utvrdi koliko je ona (politička javnost) u jugoslovenskim okvirima drastično reducirana zbog izrazitog srpskog hegemonizma i apsolutističkih težnji monarha.
U šestom dijelu kandidat će kritički elaborirati socijalističke mislioce koji su analizirali revolucionarnu,birokratsku i socijalističku javnost. U II svjetskom ratu , kao i u svakom ratu naglo se reducira mogućnost ispoljavanja političke javnosti.Ta reducirana javnost postoji onoliko koliko je u duhu i po volji gospodara rata, bez obaveze da li se pita narod, što sužava prostor demokratskog i političkog miljea ovaploćenja političke javnosti uopće.Birokratska javnost je sinonim sa suženu javnost, tj. za javnost koju formiraju pojedinci forumskim komuniciranjem u procesu političkog odlučivanja o realnim društvenim problemima.Samoupravna javnost je svakako razvijeniji oblik političke javnosti u socijalizmu, ali ona po mnogim kritičarima postoji kao neka vrsta totalne političke javnosti (totalitarna javnost)
U sedmom poglavlju temeljno pitanje koje će se analizirati jeste Bosna i Hercegovina kao poprište medijskog rata koje su vodile medijske institucije iz Srbije, Hrvatske i one unutar same države.Medijski prostor u Bosni na taj način je bio razmrvljen i prije nego što su agresori raščerečili njeno državno tkivo, s ciljem da se stvore zatvoreni nacionalni prostori.Radi važnosti medija u socijalno-političkom angažmanu, kandidat će na kraju svoga rada analizirati učinke medija u bh zajednici koji će pokazati (ili ne) svu rascjepkanost političke javnosti, slično onoj na početku stoljeća.Danas je uvriježeno mišljenje i u naučnim krugovima da postoji trajna povezanost medijskog neprekidnog (kontinuiranog) uticaja i rezonovanja političke javnosti.
2.  TEORIJSKO-HIPOTETIČKI OKVIR ISTRAŽIVANJA
Predmet istraživanja
Predmet istraživanja ovoga rada, prema kandidatu, će biti da se ustanovi nastanak i razvoj gradjanske javnosti BH društva  u navedenom istorijskom procesu, pokazavši jasno njenu parcijaliziranu strukturu kritičkog rezonovanja sa stalnom tenedencijom zatvaranja, dogmatiziranja i propagandnog djelovanja elitinih vlasničkih i političkih struktura, čime se vrši sistematsko pranje mozgova otupljujući svaki kritički impuls nezavisne gradjanske svijesti.

Kandidat će posebno posvetiti pažnju analizi stepena uticaja političke javnosti u BiH zajednici koja u to vrijeme tek zakoračuje u domen surogat demokratije i gdje se politika mlade buržoazije i uticaj religijskih struktura prepliću kroz apelovanje na podsvijest neobrazovanih masa realizujući tako samo svoj sopstveni interes.
Predmet istraživanja je odredio i generalnu hipotezu istraživanja i to: 

Reformama koje se provode u BH društvu u navedenom periodu začinju se procesi utemeljenja liberalnog kapitalizma, koji vrši (ili ne) korijenitu emancipaciju ekonomije, izlazeći iz začaurenosti domaćih potreba na tržište, a čime direktno omogućava (ili ne) razvijanje novih oblika komunikacije, kao bitnih pretpostavki nastanka, rezonovanja i razvoja gradjanske javnosti u Bosni i Hercegovini. 
Iz postavljenih zadataka istraživanja proizašao je sistem pratećih hipoteza koje će kandidat u radu nastojati provjeriti, što će doprinijeti dokazivanju generalne hipoteze istraživanja i to:
· Socio-psihološki mehanizmi uslovljavaju misaone reakcije pojedinaca koje se prenose sa individualnih na kolektivne nivoe ljudske aktivnosti i tako preobražavaju u kolektivni oblik svijesti; zato će radi specifikuma BH društva biti posebno analiziran uticaj vjerskog i nacionalnog u rezonovanju javnosti,

· koliki je domen slobode pojedinačne volje da zastupa i iznosi stavove koji su značajni za njenu političku  egzistenciju,

· koje su slobode udruživanja i ulaženja u različite institucionalno-organizacione oblike kako bi se zastupali mogući interesi grupa,

· postoji li kontrola i javno vrijednovanje istupa i namjera posjednika i predstavnika društvene moći(vlasti) od strane pojedinaca i grupa,

· koliko se poštuje procedura pod kojom pojedinačni i grupni interes mogu postati opća volja,

· da li i koliko predstavnici individualnih i grupnih volja i predstavnici države štite proceduru političke javnosti (držeći je nezavisnom od svojih ideja i interesa, omogućivši joj na taj način da bude javna).
Metode i tehnike istraživanja
Primjenjena logika istraživanja, ishodeća iz hipotetičkog okvira rada, omogućava tvrdnju da tražene pokazatelje i podatke kandidat želi dobiti:

- analizom sadržaja /literature,dostupne građe, dokumenata i sl./ i
- komparativnom  metodom.
Radom na literaturi i dokumentaciji, kandidat će  doći do sekundarnih pokazatelja, odnosno sirovih informacija koje su predmet elaboracije i to će biti teorijska osnova rada koja će ga odvesti provjeri hipoteza istraživanja.Analizom sadržaja, kandidat će dobiti pokazatelje koje će sistematizovati, a komparativnom metodom uporedit će različita teorijska stajališta o javnom mnijenju  i javnosti s aspekta izrastanja, razvoja i rezonovanja gradjanske javnosti BH društva u navedenom periodu.
  Ciljevi istraživanja 

Iz naprijed navedenog prozilazi nekoliko istraživačkih zadataka koji se postavljaju pred kandidata i to:

- utvrditi tok nastanka, osobenosti i razvoja literarne javnosti u Bosni i Hercegovini kao predoblika gradjanske javnosti,

- utvrditi procese nastanka, rezonovanja i razvoja gradjanske javnosti u Bosni i Hercegovini,

- istražiti specifične socijalne mehanizme preko kojih gradjanska javnost BH društva utiče na ponašanje ljudi u političkoj praksi,

- istražiti procese komuniciranja medju ljudima, pa i medju subjektima političke prakse; ovdje posebno produbiti analizu s obzirom na ulogu štampe, i to sa aspekta procesa formiranja mnijenja političke javnosti,

- politički proces kao vid interakcija pojedinaca i grupa u vezi sa vršenjem političke vlasti zaslužuje posebnu pažnju u ovoj analizi, i
- izvršiti analizu propagandne djelatnosti u BH društvu u nevedenom periodu, čijim posredstvom se direktno utiče na tok formiranja javnog mnijenja, na njegovu strukturu i praktične posljedice za ponašanje javnosti.
  Vrijeme istraživanja
Teorijsko-empirijsko istraživanje obuhvatiće  period XX vijeka u BiH.Odabrani period bit će analiziran po etapama koje su određene Austrougarskom vladavinom, Prvim svjetskog ratom , Kraljevinom Jugoslavije,Drugim svjetskim ratom, periodom socijalističke Jugoslavije, agresijom na Bosnu i Hercegovinu i postdejtonskom Bosnom i Hercegovinom.
Očekivani naučni doprinos rada
Magistarska teza će:
· U znanstvenoj raspravi neprestano se danas ističu dva diskursa spoznavanja suštine javnoga mnijenja, koja će biti vodilja kandidatu.Prvi je , da se javno mnijenje ne može poistovjetiti sa zbrojem pojedinačnih mišljenja i drugi, i ona koja tumači specifikum javnog mnijenja kroz sferu u kojoj nastaje neugodno iznenadjena i dobro obavještena javnost (Habermas),
-       posebno sa aspekta bh zbilje,analizirati mogućnosti manipuliranja stvaranja javnog    mnijernja, skrivajući ga iza slike javnosti koja autonomno djeluje,

· prezentirati kritičke osvrte Keanea,Negta i Klugea sa aspekta njihovog prigovora Habermasu koji je posebno bio obazriv kada je riječ o plebejskoj javnosti; ovu tezu kandidat će analizirati sa  aspekte nastanka i toka birokratske, samoupravne, plebejske,(narodne i proleterske)javnosti. 
· Doprinos nauci će se ogledati posebno u tome da se nasuprot prevladavajuće gradjanske javnosti izgradi protivjavnost, masovna i proleterska javnost.
                                           P R I J E D L O G
Komisija smatra zbog aktuelnosti politološko-sociološkog fenomena koji će se istraživati, zrelosti i osposobljenosti kandidata da odgovori na ključne probleme koji će se javiti pri izradi magistarske radnje - da predložena tema zavredjuje posebnu pažnju iz niza već pomenutih razloga i neistraženosti ovog fenomena u društveno-političkoj zbilji Bosne i Hercegovine i da je podobna za samostalan naučni rad. Zato Komisija predlaže da Vijeće Fakulteta odobri Irfanu Nefiću  rad na magistarskoj tezi na temu:
 Geneza političke javnosti bosanskohercegovačkog društva u XX stoljeću. 
Sarajevo, 17.12.2019. godine  
                                                   Članovi komisije:

                                         1. Prof.dr. Asad Nuhanović, prof.emeritus- predsjednik   

                                            ____________________

                                         2. Prof. dr. Suad Kurtćehajić - član

                                            _____________________

                                         3. Prof.dr. Damir Kapidžić - član

  Prilog:

